
Олий таълим тизимида тарбия жараёнини технологиялаштириш аниқ 

мақсадга ва ижтимоий ғояга асосланган ҳамда талабаларда маънавий-

ахлоқий сифатларни ривожлантиришга йўналтирилган педагогик 

фаолиятнинг ташкилий технологик жиҳатдан уюштирилиши демакдир. 

Ўзбекистон Республикаси  Президенти Ш.М.Мирзиёев 

таъкидлаганларидек, «Инновация бўлмаса хеч бир сохада ривожлантириб 

бўлмайди ». Шу сабабли ҳам биринчи навбатда таълим тизимида тарбия 

мазмуни ва унинг таркибини кенгайтириш ва чуқурлаштириш, хусусан, бу 

мазмунга умуминсоний маданиятни ташкил қилувчи-ижодий фаолият 

тажрибаси, теварак-атрофга муносабатларни ҳам киритиш ғояси кун 

тартибига кўндаланг қилиб қўйилди.  

Бу ғояни бизнингча, ижтимоий ҳаётнинг қуйидаги компонентлари 

рўёбга чиқариши мумкин: 

- фаолият турлари (моддий, амалий, ижтимоий, маънавий); 

- ижтимоий онг шакллари (аҳлоқ, санъат, сиёсат, фалсафа, фан 

ва 

бошқалар); 

- ижтимоий муносабатлар тизими (моддий ва мафкуравий); 

- таълим-тарбиянинг ўзаро алоқаси. 

Таълимга анъанавий ёндашув асосий эътиборни дидактика ва таълим 

нуқтаи назаридан асосланган тайёр билимларни таълим субъектига 

сингдириш билан умумий ёки касбий фаолият, кўникма, малакани 

шакллантиришни кўзда тутади. Бундан фарқли ўлароқ, замонавий таълим 

инновацияси тайёр билимларни таълим олувчига етказиш билан 

чегараланмайди, балки шахснинг турли манбалар асосида узатилаётган 

билим ва ахборотларни ўзлаштиришига эътибор берган ҳолда, унинг 

билимларни фаол ўзлаштириши, ўз истеъдодига мос ижодий ўзгартириш 

лаёқатига эга бўлишини, таълим жараёни иштирокчисига айланишини 

кўзда тутади. Шунингдек, кам вақт сарфлаб, кўпроқ натижага эришиш 

инновацион фаолиятнинг асосий мақсади хисобланади. 

Анъанавий ёндашувга кўра, ўқув режаларида белгиланган умумий 

касбга оид махсус билимларни баҳоли қудрат тўлароқ эгаллагандан сўнг 

таълим субъектида янгилик яратишга, татбиқ этишга лаёқат юзага келиб, 

ижодий иш билан шуғулланишга имконият юзага келади. Ноанъанавий 

таълим концепцияси эса шахсга йўналтирилган таълим, иқтидор ва 

истеъдодни ривожлантиришга, таълим бериш билан бир қаторда таълим 

олиш жараёни самарадорлигини ошириш тамойилларига асосланади. 

Шунинг учун дастлабки босқичлардан бошлаб, таҳсил олувчи шахс 

ижодий фаолиятга, шунингдек, инновацион фаолиятга жалб этилади, 

бинобарин,узлуксиз таълим тамойилига кўра, бундай лаёқат нафақат 

таълим жараёни,балки касбий фаолият билан узвий боғлиқ ҳолда ҳам 

шакллантирилади ва мукаммаллашиб боради. Хозирги кунда ноанъанавий 

дарс ўтиш услубларига алохида урғу берилаётган бўлсада, унинг асосини 

анъанавий таълим услублари ташкил этади. 

Анъанавий таълим тизимида ўқув режаси ва дастурларида қатъий 

белгиланган билимларни ўзлаштиришда муваффаққиятга эришган таълим 

олувчиларни ижодий фаолиятга жалб этишга эътибор қаратиса, замонавий 

ёндашувда эса бундай имкониятларни таълим олувчиларнинг барчаси учун 

яратилишини кўзда тутади. финобарин, ижодий фаолият учун зарур 

малакавий сифатларни шакллантириш ҳам асосий педагогик мақсадлар 

сирасига киритилади. Албатта, мана шундай ёндашув инновацион фаолият 

кўламини кенгайтиришга замин яратади. 

Тез суръатлар билан ўзгариб бораётган ҳозирги шароитда 

профессионал компетентлик янгича маъно касб этиб, нафақат касбий 

фаолиятни таълим олиш жараёнида ўзлаштирилган, репродуктив фаолият 

учун хос бўлган усул, услуб ва воситалардан самарали фойдаланишни, 

балки инновацияларни яратиш, жорий этиш, имконият даражасида 

инновацион ғояларни мустақил равишда илгари суриш ва уларни рўёбга 

чиқариш солоҳиятини ҳам ифода қилади. 

Бўлғуси мутахассисни тадқиқотчилик ва тадбиркорликни ўзида 

мужассам қилувчи новаторлик фаолиятига тайёрлашни профессионал 

компетентликнинг зарурий талабларидан бири сифатида шакллантириш 

ғоят мураккаб ва кўпқиррали таълимий жараёндир. Уни юритишни кўп 

босқичли таълимий вазифа деб қараш мақсадга мувофиқ бўлади. Амалий 

машғулотларни замонавий компьютер технологиялари асосидаги 

интерфаол усуллар, чунончи, экспертлар иштирокидаги давра суҳбати, 

инновацион технологиялар ярмаркаси, Интернет-форум, инновацион 

лойиҳа тақдимоти, консалтинг-форум, семинар-тренинг ва бошқа 

замонавий таълимий технологиялардан фойдаланиш кўланган мақсадларни 

изчил амалга оширишга ёрдам беради.  

Хулоса қилиб айтганда, талабаларнинг ҳаётий кўникмаларини 

ривожлантиришда интерфаол методлардан фойдаланган ҳолда амалий 

машғулотларни ташкиллаш ҳар бир талаба учун ҳам, ўқитувчи учун ҳам 

мухим. Бундай машғулотлар муаммоларни ҳамкорликда ечишга, 

ҳамжихатликка ва ҳамфикрликка олиб келади ҳамда уларни танқидий 

фикрлашга, мавжуд вазият ва бор маълумотларга асосланиб мураккаб 

муаммоларни ечишга, муқобил фикрлардан энг мақбулини танлашга, туғри 

қарор қабул қилишга, мунозараларда иштирок этишга, ўзгалар фикрини 

ҳурмат қилишга ва тинглашга, шунингдек, шахслараро самарали мулоқот 

кўникмаларини ривожлантиришга туртки бўлади. 

Бугунги таълим олдида турган асосий вазифа ҳам талабаларни реал 

ҳаётий кўникмаларини ривожлантириш, фан ва техникани энг сўнгги 

ютуқлари билан таништириш, янги иннавацион лойиҳалар яратишга 

йўналтириш, ҳар бир шахсда экологик маданиятни шакллантириш, 

бугунги тинч ва осоишта ҳаётимизнинг қадрига етиш, аждодларимиз 

яратган маънавий-маданий меросимизни авайлаб асраш ҳамда келажак 

авлодларга етказишдир. 

